MARWOLAETH ABRAHAM

-
gan Catrin Roberts

Cefndir Beiblaidd: Genesis 25

Cymeriadau: 


Taid ac ŵyr, neu oedolyn a llanc.  Ystyr y gair Zaydah ydy Taid.  Os yw’r cymeriadu yn amrywio, dylid defnyddio enw gwahanol.

Llais yn darllen yr Ysgrythur

(y ddau yn edrych i’r un cyfeiriad, yn sefyll mewn distawrwydd am ychydig o funudau)

Plentyn:
Zaydah, beth sy’n digwydd?  Pam mae pawb mor drist?

Taid:
Abraham sy wedi marw.  Mae’r teulu’n mynd â’i gorff draw i Machpela.

Plentyn:
Machpela?  Ble mae Machpela?

Taid:

Ar y ffordd i Mamre, yn ardal Hebron.

Plentyn:
Pam maen nhw’n claddu Abraham yno?

Taid:
Dyna lle mae gwraig Abraham, Sara, wedi cael ei chladdu. Roedd hi’n hen iawn yn marw hefyd, ti’n gwybod. Roedd hi’n 127 oed, ond mae’r hen Abraham wedi ei churo hi!

Plentyn:
Pam?  Faint oedd oed Abraham?

Taid:
175 mlwydd oed. Beth bynnag, mae Abraham yn mynd i gael ei gladdu gyda Sara yn ogof Machpela.

Plentyn:
Ogof?

Taid:
Ie. Ogof  brynodd Abraham gan un o’r Hethiaid. Rydw i’n cofio’r peth yn digwydd – Sara’n marw, ac Abraham yn mynd i ofyn i’r Hethiaid am dir er mwyn ei chladdu. Yr Hethiaid oedd yn rheoli ardal Hebron bryd hynny. Roedd Abraham yn gwybod am yr ogof, a gofynnodd i’r perchennog, Effron fab Soher, am gael prynu’r ogof.

Plentyn:
Oedd Effron yn fodlon?

Taid:
O! oedd. Roedd Effron yn gweld cyfle i wneud elw bach go handi!  Gwnaeth i Abraham brynu y tir o amgylch hefyd.  A talu 400 sicl o arian am y fraint!

Plentyn:
400 sicl o arian?  Waw!  Drud iawn!

Taid:
Wel, dyna fo.  Doedd dim ots gan Abraham. Roedd o’n caru Sara, ac roedd hi wedi ei gefnogi i’r carn, hyd yn oed pan oedd yn dweud a gwneud y pethau rhyfedda!

Plentyn:
Fel beth?

Taid:
Wel.  roedd Abraham yn hollol siŵr fod yna Dduw, ti’ gwybod.  Nid duw bach pren, fel sydd gan bobl eraill, ond Duw yn siarad hefo pobl.  Gadawodd ei gartre yn Haran achos fod Duw wedi dweud y byddai’n cael gwlad newydd i fyw ynddi.  Roedd o hefyd yn hollol siŵr fod Duw wedi addo teulu mawr iddo. Druan o’r ddau.  Bu’n rhaid iddyn nhw ddisgwyl am flynyddoedd cyn i Isaac gyrraedd.

Plentyn:
Ond beth am Ishmael?

Taid:
(yn frysiog) Awn ni ddim ar ôl y stori yna heddiw, diolch yn fawr!  Bydd yn dda, a bydd yn dawel. Fe wnawn ni gerdded gyda’r teulu am ychydig er mwyn dangos parch i Abraham. Rydyn ni’n claddu dyn pwysig iawn heddiw. Synnwn i ddim na fydd pobl y ganrif nesa yn cofio am Abraham, a’i ffydd yn addewidion Duw.

Llais:
Hebreaid 11: 1-2; 8-13


Ffydd ydy’r sicrwydd fod yr hyn dyn ni’n gobeithio amdano yn mynd i ddigwydd. Mae’n dystiolaeth sicr o realiti’r hyn dyn ni ddim eto’n ei weld. Dyma pam gafodd pob ers talwm eu canmol gan Dduw.


Ffydd Abraham wnaeth iddo wrando ar Dduw yn ei alw i adael ei gartre a mynd i wlad y byddai’n ei derbyn yn etifeddiaeth yn nes ymlaen.  Ond pan aeth oddi cartre doedd e ddim yn gwybod ble roedd yn mynd!  A phan gyrhaeddodd y wlad oedd Duw wedi ei haddo iddo, ei ffydd barodd iddo aros yno. Roedd fel ymwelydd mewn gwlad dramor, yn byw mewn pebyll. (Ac Isaac a Jacob yr un fath, gan fod Duw wedi rhoi’r un addewid iddyn nhw hefyd.)  Roedd Abraham yn edrych ymlaen at fyw yn y ddinas oedd Duw wedi ei chynllunio a’i hadeiladu, sef y ddinas sy’n aros am byth. Fydd wnaeth alluogi Sara i fod yn fam hefyd. roedd yn llawer rhy hen i gael plentyn mewn gwirionedd, ond roedd yn credu y byddai Duw yn gwneud yr hyn oedd wedi ei addo. Felly, o’r un oedd yn rhy hen i gael plant, cafodd Abraham gymaint o ddisgynyddion mae’n amhosib eu cyfrif i gyd – mae nhw fel y sêr yn yr awyr neu’r tywod ar lan y môr!

(y ddau brif gymeriad yn gadael y llwyfan)

